
Fíggjarnevndin

Postboks 208

100 Tórshavn

Svar upp á spurningar frá Fíggjarnevndini viðv. § 2 í fíggjarlógaruppskotinum fyri 2005

Fíggjarnevndin hevur við telduposti 9. november heitt á løgmann um at útvega nevndini ymsar upplýsingar viðvíkjandi § 2. Niðanfyri verða spurningarnir frá Fíggjarnevndini endurgivnir og svaraðir.

Spurningur 1 viðvíkjandi høvuðskonto 2.11.1.02 Løgmansskrivstovan 

Broytingar í lønarjáttanini í pengum tykjast ikki at samsvara við broytingarnar í lønarkarminum í starvsfólkatali seinastu árini. Hví er hetta so? 

Svar 

Við ársbyrjan 2003 vóru umleið 20 fulltíðarstøv í Løgmansskrivstovuni. Av hesum vóru 3 fólk lønt í 36. lønarflokki ella hægri; talan er um løgmansstjóran umframt deildarstjóran á Uttanríkisdeildini, ið er tænastumaður, løntur í 38 lønarflokki og deildarstjóran á Stjórnardeildini, ið ikki er tænastumannasettur, men løntur í 37. lønarflokki.

Í september 2003 varð nýggjur leiðari settur fyri Umsitingardeildina, løntur sum ráðgevi II í BLF-sáttmálanum, samstundis sum ábyrgdarøkið í hesum starvi varð breiðkað til eisini at fevna um samskipan av einskiljingarmálum. 

Út á heystið 2003 varð løgfrøðingur settur í starv at byrja í januar 2004. Løgfrøðingurin er løntur sum ráðgevi II sambært BLF-sáttmálanum. 

Í mars 2004 varð fyrisitingin av millumtjóða fiskirættindamálum flutt av Fiskimálaráðnum í Løgmansskrivstovuna. Í hesum viðfangi flutti fyrrverandi aðalstjórin í Fiskimálaráðnum til serfrøðingastarv í Løgmansskrivstovuni, har hann er løntur á aðalstjórastigi. 

Við hesum eru nú á heysti 2004 6 starvsfólk í Løgmansskrivstovuni, sum eru lønt í 36. lønarflokki ella hægri.

Løgmansskrivstovan hevur sett kunningarráðgeva í starv. Í samband við fíggjarlógaruppskotið fyri 2005 hevur verið roknað við, at ráðgevin fór at verða løntur umleið ájavnt í 36. lønarflokki. Í hesum sambandi verður í uppskotinum til fíggjarlóg fyri 2005 roknað við 7 starvsfólkum í Løgmansskrivstovuni, lønt í 36 lønarflokki ella hægri. Samstundis verður roknað við í alt 18,8 ársverkum í Løgmansskrivstovuni.

Samanumtikið er talið á fulltíðarstørvum minkað frá umleið 20 í 2003 til ætlandi 18,8 í 2005. Samstundis er talið av starvsfólkum, lønt í lønarflokki 36 ella hægri vaksið frá 3 við ársbyrjan 2003 til ætlandi 7 í 2005. Hetta er grundin til, at sambroyting ikki er millum lønarjáttan og samlaða talið av starvsfólkum á Løgmansskrivstovuni. 

Spurningur 2 viðvíkjandi høvuðskonto 2.11.1.02 Løgmansskrivstovan, undirkonto 23

Undirkonto 23, Nevndir, lønir v.m. - hvat er hetta til?

Svar

Tað snýr seg um nevnd við trimum fólkum sett at gera tilmæli um samsýningar og eftirløn landsstýrismanna samsvarandi løgtingslóg nr. 77 frá 6. mai 2003.
Spurningur 3 viðvíkjandi høvuðskonto 2.11.1.21. Umbygging í Tinganesi 

Liggur ræðisrætturin og ábyrgdin fyri hesi verkætlan á hvør sínum ella á sama persóni?

Svar

Ræðisrætturin yvir høvuðskonto 2.11.1.21 liggur hjá stjóranum fyri Landsverk. Politisk ábyrgd viðvíkjandi verkætlanini liggur hjá løgmanni. Sí annars upprit í fylgiskjali 1. 

Spurningur 4 viðvíkjandi høvuðskonto 2.11.1.40. Grundlógarnevndin 

Er ætlanin at endurskoða kunngerð um samsýning til grundlógarnevndina?

Málsøkið viðvíkjandi samsýningum til grundlógarnevndina er hjá landsstýrismanninum í fíggjarmálum. Fíggjarmálaráðið arbeiðir við at endurskoða reglugerðina um samsýning til limirnar í grundlógarnevndini.

Spurningur 5 viðvíkjandi høvuðskonto 2.12.3.01. Løgmaður og landsstýri 

Játtanin til eftirløn til landsstýrismenn er flutt til Fíggjarmálaráðið, men ikki játtanin til eftirløn til løgtingsmenn. Hví er hetta so?

Svar/viðmerking

Eftirløn v.m. til løgtingsmenn verður játtað á § 1, meðan eftirløn til landsstýrismenn verður játtað á § 3. Kontur viðvíkjandi eftirlønum til alment sett eru eisini at finna undir øðrum greinum í fyriliggjandi uppskoti til fíggjarlógina fyri 2005. Søguligar grundir eru uttan iva fyri hesum.

Ein meginregla í rundskrivi um játtanareglur er, at ávís grein í fíggjarlógini skal sýna ábyrgdarøkið hjá tí landsstýrismanni, sum varðar av greinini. Hinvegin verður ábyrgd viðvíkjandi fyrisiting av eftirlønum ikki eintýðugt staðsett hjá einum ávísum landsstýrismanni. Í málsbýtislistanum verður tó nevnt, landsstýrismaðurin í fíggjarmálum ”fyrireikar og leggur á landsstýrisfundi, til framløgu í løgtinginum, uppskot til løgtingslógir á hesum økjum, yvirtikin eftir heimastýrislógini: 

Listi A nr. 1: Setan av egnum tænastumonnum, avsetan teirra, tænastutreytir, lønir og eftirlønir teirra.”

Her er møguliga talan um mál, sum átti at verið tikið upp við tí fyri eyga at skipa felagsfyristing viðvíkjandi eftirlønum til almenn starvsfólk, herundir landsstýrismenn og løgtingsmenn.

Løgmaður fer at taka málið upp við landsstýrismannin í Fíggjarmálum.

Spurningur 6 viðvíkjandi høvuðskonto 2.12.3.01. Løgmaður og landsstýri 

Eftirlønirnar eru undir játtanarslagnum "lógarbundin játtan". Eru lønirnar til landsstýris- og løgtingsmenn ikki eisini lógarbundnar? 

Svar

Lønirnar til landsstýrismenn eru í fyriliggjandi uppskoti til fíggjarlóg fyri 2005 skrásettar sum rakstrarjáttan. Tað snýr seg um lógarbundna játtan, og vil Løgmansskrivstovan taka stig til at rætta skrásetingina.

Spurningur 7 viðvíkjandi høvuðskonto 2.12.3.01. Løgmaður og landsstýri 

Arbeiðir løgmaður við at samskipa lønir og eftirlønir hjá løgtingsmonnum og landsstýrismonnum?

Svar

Nevnd við trimum fólkum er sett at gera tilmæli um samsýningar og eftirløn landsstýrismanna samsvarandi løgtingslóg nr. 77 frá 6. mai 2003. Í hesum arbeiði verður spurningurin um, hvussu lønir og eftirlønir hjá løgtingsmonnum og landsstýrismonnum samríma, eisini tikin upp til máls. 

Spurningur 8 viðvíkjandi høvuðskonto 2.13.1.04. Norðurbryggjan 

Hvat er tað, sum nú er komið upp, ið krevur eina útreiðslu upp á 300 tús. 

Er tað 500/300 tús. í part, ella at býta millum samstarvspartarnar?

Svar

Hetta er upphædd, ið landsstýrið ætlar at lata grunninum Norðurbryggjan fyri at stuðla virksemi tess á mentanarliga og vinnuliga økinum. Í 2004 lótu londini Danmark, Grønland, Ísland og Føroyar   500.000 kr. hvør í stuðuli til sama endamál – nevniliga at fremja virksemið sítt sambært endamáli grunsins. Londini Danmark, Ísland og Grønland hava havt ætlanir um at stuðla grunninum við 500.000 kr aftur í 2005. Hetta verður tó neyvan meira enn 300.000 kr, ið samsvarar við upphæddina, ið Føroyar ætla at nýta til endamálið.

Spurningur 9 viðvíkjandi høvuðskonto 2.13.2.04. Altjóða samstarv 

Undirkonto 01. The Northern Periphery. Hvussu heldur hetta fram?

Svar 

Northern Periphery Programme (NPP) kemur ætlandi við í fíggjarlógina í tvey ár afturat. Tann 4. apríl 2000 boðaði Løgmaður Scottish Executive frá, at Føroyar ynsktu at vera við í EU/Norrøna samstarvinum, Northern Periphery Programme. Ætlanin var, at samstarvið skuldi byrja í 2001, men kom tað ikki í gongd fyrr enn í 2002. Hetta var tað fyrsta árið, at játtanin á fíggjarlógini varð útgoldin. 

NPP er fimm ára skrá, ið endar í 2006. Roknað verður við, at tær seinastu verkætlaninar ikki eru av fyrr enn í 2007/2008, tá ið eftirmetingar og endaligir roknskapir verða gjørdir.

Um Føroyar skulu gjalda nakað hesi árini, er ikki heilt greitt enn. Um so verður, verður talan bert um minni upphæddir til fyrisiting. 

Spurningur 10 viðvíkjandi 2.13.3.01. Menningarhjálp 

Má vera ein natúrlig treyt fyri játtanini, at greiðar reglur eru. Hvussu langt er man komin við hesum arbeiðnum? 

Svar

Løgmansskrivstovan er farin undir at fyrireika greiðar reglur fyri játtan til menningarhjálp.  Seinastu árini hava óskrivaðar reglur verið á økinum. Hetta hevur ført til, at fleiri umsóknir ikki hava verið gingnar á møti. Men tað er givið, at við størri játtan skulu reglurnar betrast og vera púra greiðar. Í hesum sambandi hevur Løgmansskrivstovan tikið stig til kunnandi framløgu fyri uttanlandsnevndini, fíggjarnevndini og landsstýrinum, har m.a. eitt av evninum er lóg og reglugerðir í sambandi við føroyska menningarhjálp.

Spurningur 11 viðvíkjandi 2.13.3.01. Menningarhjálp

Hvussu nógv lata Føroyar í menningarhjálp umframt játtanina á fíggjarlógini, t.v.s. frá privatum o.ø.? Málið hjá S.T. upp á 0,7% er tað íalt? Ella er tað bara menningarhjálp latin á fíggjarlógunum hjá londunum? Og hvussu verður tað gjørt upp, hvussu nógv eitt land hevur goldið í menningarhjálp?

Svar

Ongin uppgerð er av, hvussu nógv privat lata í menningarhjálp. 

ST málið er 0,7% av BTI , ið verður roknað sum tann almenni parturin, tvs. peningur á  fíggjarlógunum. Hetta er tilskilað í DAC (Development Assistance Committee) og krøvunum undir ODA (Official Development Assistance) skipanini hjá OECD.  Her verður mett um tað, lond geva í menningarhjálp, og um krøvini til menningarhjálp eru fylgd. 

Hetta merkir, at er talan er um t.d. 0,7%, er hetta almenni parturin í eini menningarhjálparætlan.

Talan skal vera um hjálp til eitt land, sum er á DAC listanum yvir menningarlond. Fíggingin skal koma frá almennum myndugleika ella stýrum. Fíggjarlig menning og vælferð skal vera høvuðsendamál fyri menningarhjálpini í menningarlondum.

Í stuttum kann sigast, at roknað verður í procenparti av BTI, og at málið hjá ST er 0,7%. Svøríki, Noreg, Niðurlond og Danmark eru einastu lond, ið fylgja hesum.

